
పెదపెదకండలు ◆ పెంచి పెందరులఁ

గదరిపోరాడెడి ◆ కారుపోతులును

తిరిగివెంట్రుకవడిఁ ◆ దెగిపాఱఁ బొడిచి

బిరుదె క్కిగమిఁబాయు ◆ పెద్దపందులును

బుద్దివచ్చిన మృగం ◆ బుల మాంసమెల్ల

గద్దగుత్తికవడఁ ◆ గసమస మెసగి

పుటపుటనై మదం ◆ బున సుమాళించు

పుటములుదాఁటు బె ◆ బ్బులుల మొత్తములు

గండస్థలంబులఁ ◆ గడఁగుతీఁటలకుఁ

గొండల చరులతో ◆ గోరాడుకరులు

ఘుమఘుమ నురుము మొ ◆ గుళ్లపై కెగుర

గమకించిగర్జించు ◆ కంఠీరవములు

నక్కడఁ దమపరం ◆ బై యున్న విపుడు

పిక్కటిల్లగఁ దొడ్డిఁ ◆ బెట్టినయట్లు

వేటాడఁ జయ్యన ◆ విచ్చేయుమనిన

మాటకు విలసిల్లు ◆ మనుజవల్లభుఁడు

వానికి తన కట్టు ◆ వర్గంబు నిచ్చి

పూనినవేడ్క న ◆ ప్పుడు గొలువిచ్చి

మేనికి జిగిగూడ ◆ మృగమదం బలఁది

వీనులకింపుగా ◆ విలసిల్లుచున్న

కలవన్నెగింటెంబు ◆ కందుపుట్టంబు

కొమరారవాసించు ◆ కుసుమపుఁబాఁగ

సిరసునఁజుట్టివ ◆ చ్చిన జడమీదఁ

గురువిందపూబంతి ◆ కొమరారఁ దుఱిమి

మించునీలపుదండ ◆ మెడఁబూని మిగుల

మంచిపచ్చల వన ◆ మాలిక పూని

పొసఁగఁగుంకుమపూవు ◆ బొట్టునుదీర్చి
[1]పసిమిడివన్నె కు ◆ ప్పస మొప్పఁదొడిఁగి

నెరవాడిములుకుల ◆ నించినగరుల

తరకసంబును బెడి ◆ దంపుసింగిణియు

మొలనంటబిగిచి యా ◆ మురువునవేఁట

కలవడశృంగార ◆ మధిపతిచేసె




	↑ పసురు వెన్నెల కుబుస

